Nafarroako Parlamentuak, 2011ko irailaren 22an egindako Osoko Bilkuran, foru lege bat onetsi zuen, zeinaren bidez aldatzen baitira abenduaren 28ko 22/2010 Foru Legea, 2011rako Nafarroako aurrekontu orokorrei buruzkoa, eta abenduaren 30eko 24/1996 Foru Legea, sozietateen gaineko zergari buruzkoa.

Foru Legea, zeinaren bidez aldatzen baitira abenduaren 28ko 22/2010 Foru Legea, 2011rako Nafarroako aurrekontu orokorrei buruzkoa, eta abenduaren 30eko 24/1996 Foru Legea, sozietateen gaineko zergari buruzkoa

Sarrera

Foru lege honen aurreneko xedea da sendotu eta areagotzea Nafarroako Gobernua ezartzen ari den neurriak, 2011n Nafarroako Foru Komunitatean defizit-helburua bete dadin lortzeko, egonkortasun ekonomikoaren plan nazionalaren baitan. Defizit-helburu hau Estatuarekin adostu da, gehienez ere Nafarroako 2011ko BPGaren gaineko 100eko 1,30ekoa izan dadin, kontabilitate nazionalaren parametroetan neurtuta.

Krisi ekonomikoa eta finantza arloan zalantzazko egoera bizi ditugun honetan, defizit publikoaren kontrola eta, oro har, zerga eta aurrekontuen arloan sendotzea lortzeko asmoari lehentasuna eman behar zaio, Foru Komunitateko kontu publikoen esparruan ere. 

Espainiako batez bestekoa baino hobea izan arren, Nafarroako ekonomiaren bilakaera ere jasaten ari da ekonomia guztiei eta, bereziki, Espainiakoari eragiten dieten zailtasun larriak. Horren ondorioz, gure erkidegoko zerga-bilketa, 2011ko ekitaldi honetan, aurrekontuetan ezarritakotik behera gelditu da, iaz erregistratu genuena baina handiagoa izanagatik ere. Era berean, Estatuko Kontu-hartzailetza Nagusiak defizitaren betetzea kalkulatzeko aplikatu izan dituen kontabilitate nazionaleko doitze irizpide zorrotzak direla eta, beharrezkoa da 2011ko aurrekontu ekitaldia amaitzeko falta den aldirako berrikustea bai diru-sarreren arloko politika, bai gastu publikoaren kudeaketaren arlokoa. 

Hortaz, 2011ko Aurrekontuaren diru-sarreren eta gastuen bilakaera ikusirik, Nafarroako Gobernuak, aurtengo irailaren 7an, ekitaldi honetan egin behar dituen gastuen murrizketa onetsi du, bai eta murrizketa hori gauzatzeko zenbait jarraibide ere.

Testuinguru honetan, foru lege honek hiru jardun-esparru aurreikusten ditu. Lehenengo eta behin, aurrekontuak mugatzeak izanen dituen ondorioak eta, baliabide publikoak eraginkortasunez erabiltzeko, haien kudeaketan malgutasun handiagoa izatea uztartzeko asmoz, aldaketa bat eginen da Nafarroako 2011ko Aurrekontu Orokorrei buruzko abenduaren 28ko 22/2010 Foru legearen 40. artikuluan, 2011ko abenduaren 31ra arteko ondorioekin. Artikulu horretan, tratamendu berariazkoa ezartzen da gastuen zenbait kontu-sailen aurrekontu kudeaketarako. 

Foru legearen bigarren helburua da gastu publikoaren murrizketari aurre egiteko gaitasun handiagoa ematea 2011. urtean. Kontratuen balizko aldaketa aldezten da, haien prestazioak murriztea ahalbidetzeko edo betetzeko epea luzatzeko; aurrekontu egonkortasunaren helburua betetzeko xedearekin, ondorio hauetarako eginen diren kontratuen aldaketarako ekimenak interes publikokoak izanen dira. 

Hirugarren esparrua Sozietateen gaineko Zerga aldatzeari dagokio, Zerga horren konturako ordainketa zati batean aurreratzeko, 2011n, 2012an eta 2013an, eta fakturazio bolumen handiena duten enpresei aplikatzeko. Beharrezkoa da ohartaraztea ekarpen horren igoera ez dela berez zergaren igoera, kasuan kasuko ekitaldi ekonomikoko likidazioaren konturako zatikako ordainketari baizik ez diolako eragiten. Beraz, aipatutako neurriak zergaren bilketa lehenago egitea baizik ez du ekartzen, hau da, diru-sarrera publikoen aldietako bat aurreratzea. 

Aldaketaren funtsa hauxe da: Sozietateen gaineko Zergari buruzko abenduaren 30eko 24/1996 Foru Legeari hogeigarren xedapen gehigarria eranstea, denborari dagozkion bi aldaketarekin, soilik 2011n, 2012an eta 2013an hasten diren zergaldiei eraginen baitiete. 

Batetik, Sozietateen gaineko Zergari buruzko Foru Legearen 73. artikuluaren 1. idatz-zatian jasotako lehen modalitatea aplikatu beharko zaie azken zergaldi itxian negozioen zifraren zenbateko garbia hogei milioi eurotik gorakoa izan duten subjektu pasiboei, betiere zergaldi horretan zergaren aitorpena aurkezteko epea amaitua bada 2011ko, 2012ko edo 2013ko urriaren lehen egun naturala baino lehen, kasuan kasukoa. 

Bestetik, lehen modalitate horretako ehunekoa 100eko 45era igo da, azken zergaldi itxi horretan negozio zifraren zenbateko garbia hogei milioi eurokoa edo hortik gorakoa baina hirurogei milioi eurotik beherakoa izan duten subjektu pasiboentzat, eta 100eko 55era, berriz, aldi horretan negozio zifraren zenbateko garbia hirurogei milioi eurokoa edo hortik gorakoa izan duten subjektu pasiboentzat. 

1. artikulua. Nafarroako 2011ko Aurrekontu Orokorrei buruzko abenduaren 28ko 22/2010 Foru Legearen 40. artikuluaren aldaketa.

Bat. Artikuluak titulu berria izanen du, eduki honekin:

“40. artikulua. Nafarroa 2012 Planerako, krisiaren aurkako neurrietarako eta aurrekontu egonkortasunaren helbururako kontu-sailak”.

Bi. 4. idatz-zatia gehituko zaio, eduki honekin:

“4. Aurrekontu egonkortasunaren helburua lortzeko xedeaz eta izaera orokorrarekin, Nafarroako Ogasun Publikoari buruzko apirilaren 4ko 13/2007 Foru Legearen 44.1 artikuluko a) letratik d) letra bitartekoetan eta 50. artikuluko 2. idatz-zatian aurreikusten diren kreditu transferentzien murrizketek ez dute ondoriorik izanen, 2011ko abenduaren 31ra arte.”

2. artikulua. Nafarroako 2011ko Aurrekontu Orokorrei buruzko abenduaren 28ko 22/2010 Foru Legeari hogeita hamaseigarren xedapen gehigarria erantsiko zaio, eduki honekin:

“Hogeita hamaseigarren xedapen gehigarria. Kontratu publikoen aldaketa.

Kontratu publikoei buruzko ekainaren 9ko 6/2006 Foru legearen 105. artikuluan xedatutakoaren ondorioetarako, 2011ko aurrekontu ekitaldi honetan kontratu administratiboetan egindako edozein aldaketa interes publikoko arrazoiengatik egiten dela ulertuko da, baldin eta haren xedea bada aurrekontu egonkortasunaren helburua lortzea, betebeharren bolumena apalduz edo kontratua betetzeko epea luzatuz” 

3. artikulua. Sozietateen Gaineko Zergari buruzko abenduaren 30eko 24/1996 Foru Legearen aldaketa.

Sozietateen gaineko Zergari buruzko abenduaren 30eko 24/1996 Foru Legeari hogeigarren xedapen gehigarria erantsiko zaio, eduki honekin:

“Hogeigarren xedapen gehigarria. Zergaren zatikako ordainketaren aldaketa.

Ondorioak soilik 2011n, 2012an eta 2013an hasten diren zergaldietan izateko, honako aldaketa hauek eginen dira zergaren subjektu pasiboek egin beharreko zatikako ordainketan:

1. 73. artikuluaren 1. idatz-zatian jasotako lehen modalitatea aplikatu beharko duten subjektu pasiboak dira negozioen zifraren zenbateko garbia hogei milioi eurokoa edo hortik gorakoa izan dutenak azken zergaldi itxian, betiere zergaldi horretan zergaren aitorpena aurkezteko epea amaitua bada 2011ko, 2012ko edo 2013ko urriaren lehen egun naturala baino lehen, kasuan kasukoa. 

Aurreko lerrokadan aipatzen den zergaldi amaituak urtebete baino gutxiagoko iraupena badu, aurreko ekitaldiari edo ekitaldiei dagokien negozio zifraren zenbateko garbia ere hartuko da, zati proportzionalean, harik eta hamabi hilabeteko aldia osatu arte.

2. 73. artikuluaren 1. idatz-zatiko lehen modalitatean aipatzen den ehunekoa hauxe izanen da:

a) 100eko 45a, subjektu pasiboen negozio zifraren zenbateko garbia, aurreko idatz-zatian xedatutakoaren arabera zehaztua, hogei milioi eurokoa edo hortik gorakoa baina hirurogei milioi eurotik beherakoa bada, azken zergaldi itxian, betiere zergaldi horretan zergaren aitorpena aurkezteko epea amaitua bada 2011ko, 2012ko edo 2013ko urriaren lehen egun naturala baino lehen, kasuan kasukoa. 

b) 100eko 55a, subjektu pasiboen negozio zifraren zenbateko garbia, hau ere aurreko idatz-zatian xedatutakoaren arabera zehaztua, hirurogei milioi eurokoa edo hortik gorakoa bada, azken zergaldi itxian, betiere zergaldi horretan zergaren aitorpena aurkezteko epea amaitua bada 2011ko, 2012ko edo 2013ko urriaren lehen egun naturala baino lehen, kasuan kasukoa.

3. Aurreko idatz-zatietan araututako zatikako ordainketatik datorren tributu zorra ezin izanen da geroratu ez eta zatikatu ere, ordaintzeko borondatezko epean nahiz derrigorrezkoan. 

4. Aurreko idatz-zatietan ezarritakoa ez zaie aplikatuko xedapen gehigarri honek indarra hartzean aitorpena aurkezteko epea hasia duten zatikako ordainketei.”

Xedapen gehigarri bakarra. Kreditu transferentziak.

Nafarroako Ogasun Publikoari buruzko apirilaren 4ko 13/2007 Foru Legearen 45.2 artikuluak Ekonomia eta Ogasuneko kontseilariari kreditu transferentzien arloan ematen dizkion eskumenak 2011ko abenduaren 31ra arte Nafarroako Gobernuko departamentuetako kontseilarienak direla ulertuko da, zein bere eskumenen esparruan.

Azken xedapen bakarra. Indarra hartzea

Foru lege honek Nafarroako Aldizkari Ofizialean argitaratu eta biharamunean hartuko du indarra, legean berean aurreikusitako ondorioak izateko.

